
Judul artikel : KEBERKATAN ILMU TUNJANG SURVIVAL GRADUAN

Johor Bahru, 25 Oktober – Ilmu yang berkat ialah yang memanfaatkan kehidupan insan. Ilmu yang berkat ialah yang mendapat restu dari ibu bapa dan guru. Ilmu yang berkat ialah dapat diamalkan sebaiknya sepanjang masa. Menurut YBhg. Pro-Canselor UTM, Tan Sri Dato’ Dr. Yahya Awang semasa berucap di Majlis Konvokesyen Ke-55 baru-baru ini. “Saya juga ingin mengingatkan para graduan untuk mendapat keberkatan daripada ilmu, sentiasalah menghormati dan menghargai orang-orang di sekeliling kita yang telah banyak berjasa khususnya ibu bapa, saudara mara, guru-guru dan pensyarah. Sesungguhnya keberkatan ilmu itu adalah dengan redhanya ibu bapa dan guru-guru yang mengajar saudara dan saudari semua. Hormat itulah tanda berkatnya ilmu yang diberikan kepada kita. Bak kata pepatah “bawa resmi padi, makin berisi makin tunduk”.

Bagi graduan UTM, YBhg. Pro-canselor menambah, mereka ini telah dibekalkan dengan kemahiran insaniah di samping ilmu dari bilik kuliah. “Berbekalkan ilmu dan kemahiran insaniah serta membawa bersama jenama UTM yang tersohor, saya percaya saudara dan saudari mempunyai kelebihan yang unik dan tersendiri. Saudara dan saudari semua adalah generasi harapan bangsa yang menjadi tunjang negara pada masa kini dan akan datang. Maka hindarilah daripada sebarang pengaruh dan anasir yang boleh menggugat kestabilan dan keamanan negara”.

Pro-Canselor berkeyakinan selepas para graduan menamatkan pengajian dalam bidang masing-masing, para graduan akan memulakan fasa baru dalam kehidupan. Beliau menyeru kepada para graduan agar terus berusaha dengan bersungguh-sungguh dalam melaksanakan tugas masing-masing. Graduan tidak harus lupa apa yang telah dipelajari sejak dari zaman kanak-kanak lagi bahawa “usaha tangga kejayaan”, dan tidak lupa menanamkan sifat sabar dalam menempuh kehidupan yang sentiasa mencabar.

Johor Bahru, 25 Oktober – Menurut laporan yang telah dikeluarkan oleh Kementerian Pendidikan Tinggi pada tahun 2014, kadar kebolehpasaran graduan UTM adalah 81.7% iaitu tertinggi di Malaysia. Statistik ini memberangsangkan kepada UTM memandangkan persaingan pasaran pekerjaan begitu sengit. Walau bagaimana pun, di atas kredibiliti graduan UTM pihak industri dan sektor awam tetap yakin dengan produk universiti. Ini juga dibantu oleh program pihak Kementerian Pengajian Tinggi, iaitu selaras dengan lonjakan pertama, Pelan Pembangunan Pendidikan Malaysia (Pengajian Tinggi) (PPPM PT), menghasilkan graduan dipacu nilai (value-driven graduate) yang mempunyai ciri-ciri holistik, entrepreneurial dan seimbang.

Semua kejayaan tersebut bukan datang dengan sendiri. Seperti ucapan Datuk Naib Canselor UTM yang dibacakan oleh YBhg. Timbalan Naib Canselor (Akademik & Antarabangsa) , “Kejayaan UTM ini bukan dicapai dengan sekelip mata sebaliknya ia adalah hasil keringat dan pengorbanan seluruh warga UTM dari generasi terdahulu sehinggalah kepada semua yang sedang berkhidmat kini”. Graduan UTM telah diterapkan dengan ciri-ciri holistik, dipateri kecerdasan berfikir, menghormati kepelbagaian, mesra berkomunikasi, minda intrepreneurial, pencetus inovasi, insan seimbang dan sahsiah terpuji, mantap dengan ilmu, kompetensi yang tinggi, juga jujur, ikhlas dan berintegriti.

Di sekitar Pembangunan Wilayah Iskandar khasnya UTM merupakan innovation power house, pusat pembangunan komuniti bahkan melalui pelan global universiti menjadikan UTM sebuah jenama yang unggul. Difahamkan juga sejak akhir-akhir ini pihak UTM mewujudkan Centre for Community and Industry Network (CCIN) yang bertujuan menjalinkan kerjasama erat dengan pihak industri dan komuniti. Semua langkah tersebut telah memungkinkan kepada penghasilan graduan bernilai tinggi.

Johor Bahru, 25 Oktober – Pasangan Syed Ahmad Faisal Syed Salim dan Syed Ahmad Fauzy Syed Salim, 23 tahun yang tinggal di Taman Perling, Johor, graduan Sarjana Muda Kejuruteraan Elektrik, Fakulti Kejuruteraan Elektrik merupakan pasangan kembar yang telah berjaya menggenggam segulung ijazah pada Konvokesyen Ke-55 Universiti Teknologi Malaysia.

Mereka merupakan anak bongsu daripada lima adik-beradik, dan juga merupakan anak yatim piatu sejak berumur tujuh tahun. Walau bagaimanapun, mereka mempunyai semangat yang tinggi untuk meneruskan pelajaran sehingga ke peringkat ini. Semangat dan dorongan daripada keluarga amat membantu mereka untuk sampai ke tahap tersebut. Pasangan kembar ini dipisahkan sejak kecil dan berjumpa kembali ketika berumur 16 tahun dan sejak itu, mereka belajar bersama-sama dan membuat keputusan untuk mengambil kursus yang sama untuk mendapatkan segulung ijazah.

Pembelajaran secara berdikari telah dipraktikkan oleh pasangan ini. Mereka banyak membuat latihan daripada soalan-soalan peperiksaan yang lepas. Selain itu, mereka juga belajar secara berkumpulan dan saling bertukar-tukar jawapan serta pendapat dengan rakan-rakan yang lain.

Berbekalkan semangat tidak mudah putus asa dan pandai membahagikan waktu, akhirnya impian mereka telah tercapai. Belum berhasrat untuk melanjutkan pelajaran ke peringkat yang lebih tinggi, mereka lebih fokus terhadap kerjaya untuk menyara kehidupan mereka sekeluarga.

Johor Bahru, 25 Oktober 2015 – “Never say NO before try anything“, itulah moto yang dipegang oleh Lee Ke Vin, 24 tahun, graduan yang mempunyai ketinggian hanya 3 kaki 7 inci. Beliau yang merupakan graduan Ijazah Sarjana Muda Biologi Industri tidak pernah menjadikan kelainan upaya fizikalnya sebagai penghalang untuk menuntut ilmu sekaligus berjaya mendapatkan keputusan yang cemerlang. Hasil daripada titik peluh dan kesungguhan anak sulung daripada 2 beradik ini telah melayakkan beliau menerima Anugerah Dekan dengan CGPA 3.79 pada Majlis Konvokesyen Ke-55 ini. Pihak UTM sangat berbesar hati meraikan kejayaan beliau dengan menempah khas jubah graduasi memandangkan saiz fizikalnya yang istimewa dibandingkan dengan para graduan yang lain.

Berkongsi rahsia kejayaannya, memang tidak dapat disangkal bahawa ahli keluarga terutamanya ibu bapa merupakan pendorong utama selain rakan-rakan dan para pensyarah yang banyak membantu serta memberi tunjuk ajar tanpa jemu sepanjang 4 tahun proses pembelajaran di UTM. Sikap sentiasa belajar tanpa berputus asa ditambah dengan pengurusan masa yang bijak dan pembelajaran menggunakan konsep perbincangan dalam kumpulan juga menjadi faktor kejayaan graduan ini. Ditanya mengenai perancangan selepas tamat pengajian, beliau menyatakan hasrat untuk mencari pekerjaan selari dengan bidang kursus yang diambil dan juga akan memikirkan untuk menyambung pengajian ke peringkat lebih tinggi pada masa akan datang.






APA KATA MEREKA

“Nota-nota dan bahan untuk belajar mudah didapati, suasana pembelajaran yang selesa dan pemandangan kawasan yang cantik memberikan lebih semangat untuk belajar”.
(Nurul Syafika Ramli, 21 ; Diploma Pengurusan Teknologi, Fakulti Pengurusan)

“Akhirnya impian saya untuk graduate di UTM telah tercapai! Terima kasih pensyarah dan kawan-kawan yang sering membantu saya di dalam pelajaran. Belajar di UTM sangat awesome”.
(Reza, 22 ; Diploma Elektrik Kuasa)

“Perkhidmatan yang terbaik dari Perpustakaan UTM memudahkan saya untuk mencari buku rujukan yang diperlukan sepanjang pembelajaran saya di sini. Sangat berpuas hati dengan pensyarah yang sering memberikan nota-nota yang terbaik untuk pengajaran dan pembelajaran”.
(Hew Shee Chin, 24 ; Ijazah Sarjana Muda Sains Fizik, Fakulti Sains)

“Lecturer, friends, environment, facilities and all are good about UTM. I’m proud to be here!”
(Abdul Manan Memon, 24, Pakistan ; Ijazah Sarjana Kejuruteraan Elektrik, Fakulti Kejuruteraan Elektrik)

